
Новая кніга вядомага літаратара і краязнаўцы 
І. Пракаповіча знаёміць чытачоў з цікавай і своеасаб-
лівай гісторыяй невялікага, адметнага сваёй архітэк-
турай горада Паставы ад часу апошняга зледзянення 
да пачатку ІІІ тысячагоддзя.

Кніга будзе карыснай усім, хто цікавіцца мінуўш-
чынай роднага краю.

1. ГІСТАРЫЧНАЯ ХРОНІКА  
ГОРАДА ПАСТАВЫ

1. 1. Старажытная гісторыя

Больш за 15 тысяч гадоў таму тэрыторыя 
Пастаўшчыны была занята вялікім ледавіком, 
які прынёс значнае пахаладанне. Ён павольна 
прасоўваўся па тэрыторыі Беларусі з поўначы 
(са Скандынаўскіх гор) на поўдзень і спыніў-
ся на мяжы сучасных населеных пунктаў 
Свір – Нарач – Глыбокае. З гэтай прычыны 
Пастаўшчына доўгі час была скавана лядо-
вым панцырам, таўшчыня якога складала, 
напэўна, больш за кіламетр.

Пасля таго, як у выніку пацяплення лядо
выя глыбы пачалі раставаць, на паверхні 
з’явіліся вялікія азёры і рэкі, значныя па 
вышыні горы і ўзгоркі з пяску і гліны. У тыя 
часы вадаём, які ўтварыўся ў наваколлі 
сучаснага возера Нарач, меў такую велічыню, 
што нават злучаўся з Балтыйскім морам. 
Пад уплывам наносаў, насунутых ледавіком, 

утварыліся такія выспы, як Свянцянскія 
грады, што ляжаць на поўдні Пастаўшчыны, 
і плоская гліністая раўніна, якая сёння займае 
частку Полацкай нізіны. На месцы сучасных 
Паставаў з поўначы на поўдзень працягвалася 
шырокая ледавіковая даліна, у ніжняй частцы 
якой зрабіла сабе рэчышча праМядзелка. 
На адной са стадый адступання ледавіка на 
месцы Полацкай нізіны таксама знаходзіўся 
вялікі вадаём, які потым быў спушчаны 
Дзвіной з прытокамі. Вось у гэта старажыт
нае Полацкае возера і несла свае воды 
Мядзелка, збіраючы іх на схілах Свянцянскіх 
градаў.  

Мінуў значны час, пакуль на месцы не-
абжытай халоднай прасторы выраслі густыя 
лясы і пасяліліся шматлікія звяры. Сухі і 
халодны кантынентальны клімат паступо-
ва змяняўся больш цёплым і вільготным. 
Тундравая расліннасць саступала месца бя-
розавахваёвым лясам, якія паступова былі 
выціснуты хваёвашыракалістымі, дзе побач 
з хвоямі раслі дубы, клёны, вязы, ясені, воль-
хі. Расліннасць была добрым сховішчам для 
такіх звяроў, як высакародны алень, лось, 
зубр, дзік, мядзведзь, воўк, тарпан і іншых.

За адступаючым ледавіком на поўнач 
у гэтым жа напрамку рухаліся і холада
ўстойлівыя жывёлы. Яны з’яўляліся асноўнай 
здабычай старажытных людзей, і таму 
чалавек вымушаны быў таксама рухацца на 
поўнач.

Першыя людзі прыйшлі на тэрыторыю 
Пастаўшчыны, верагодна, з поўдня ці з 
паўднёвага захаду (Паўднёвая Беларусь і 
Польшча) прыблізна ў 9м тысячагоддзі да н. э. 
Яны займаліся паляваннем, рыбалоўствам, 
збіральніцтвам. Магчыма, што ўжо ў тыя 
часы з’явіліся сляды першых людзей і на 
месцы сучасных Паставаў. Аднак першае 
дакументальна зафіксаванае паселішча 
старажытных жыхароў у межах горада ад
носіцца да эпохі новага каменю — неаліту. 
Яно выяўлена каля возера Задзеўскае, на паў
ночным беразе вадаёма на краі надпоплаўнай 
тэрасы. Датуецца паселішча канцом 3га – 
пачаткам 2га тысячагоддзя да н. э. Яно мае 
памеры 50–70 на 20 метраў з таўшчынёй 
культурнага слою каля 40 сантыметраў. У час 
раскопак вучоныя выявілі тут крамянёвыя 
скрабкі, нажы, наканечнікі стрэл, праколкі, 
кераміку нарвенскай і паўночнабеларускай 

археалагічных культур, а таксама культуры 
грабеньчатаямкавай керамікі. Знойдзеная 
кераміка падзяляецца на тры асноўныя гру
пы: фрагменты посуду тыповай грабеньча
таямкавай культуры, арнаментаванага шыро
кімі канічнымі ямкамі і адбіткамі накручанага 
на палачку шнура («вусеневы арнамент»), 
у цесце дамешкі буйназярністага пяску ці 
жарствы; фрагменты керамікі нарвенскай 
культуры, арнаментаванай дробнымі ям
камі, наколамі, адбіткамі грабеньчатага 
штампа, перакрыжаванымі лініямі і паскамі 
з насечак, у цесце дамешкі тоўчаных ракавін; 
фрагменты посуду культуры шнуравой 
керамікі, арнаментаванага гарызантальнымі 
адбіткамі шнура або без арнаменту, у цесце 
дамешкі тоўчаных ракавін. Гэтыя знаходкі 
сведчаць пра тое, што людўзі жылі тут і ў 
жалезным вяку.

Лічыцца, што ўсе неалітычныя стаянкі 
былі невялікія: некалькі прымітыўных па
будоў, размешчаных на адлегласці дзесяткаў 
метраў адна ад адной. Характар пабудовы 
жылля і матэрыяльныя рэшткі сведчаць пра 
пераход насельніцтва ад качавога да аселага 
ладу жыцця. Дзякуючы выкарыстанню больш 

дасканалых прылад з крэменю, косці і рогу, а 
таксама лука і стрэлаў, праца першабытнага 
паляўнічага і рыбалова стала больш эфектыў-
най. На звяроў і птушак яны ладзілі самастр-
элы і пасткі, рабілі капканы, капалі лоўчыя 
ямы. Рыбаловы мелі вуды з касцянымі круч-
камі, зубчастыя дзіды і восці. Выкарыстанне 
выдзеўбанага чоўна і рыбалоўнай сеткі зра-
білі рыбалоўства больш прадукцыйным, чым 
паляванне. Яно стала надзейным спосабам 
атрымання ежы і садзейнічала пераходу да 
аселасці. Людзі займаліся таксама зборам 
пладоў, караняплодаў, вадзяных арэхаў, ма-
люскаў ды іншых дароў прыроды.

Нельга ўпэўнена сцвярджаць, што Пас
тавы выраслі з паселішча на беразе возера 
Задзеўскае — вельмі верагодна, што «сэрцам» 
старажытнага мястэчка ўсё ж стала адметная 
паўвыспа на беразе ракі Мядзелкі. Блакітная 
стужка прыгожым загінам ахоплівае даволі 
высокае і на сёння ўзвышша, якое ў даўнейшыя 
часы магло быць натуральным сховішчам 
і месцам жыхарства мясцовага люду. Ёсць 
звесткі, што яшчэ ў сярэднявеччы паўвыспа 
аддзялялася ад астатняй сушы каналам, 
утвараючы выспу. Дарэчы, у гістарычных 

дакументах ХVІ–ХVІІ стагоддзяў гэта месца 
называецца Гарадзішча або Востраў. На жаль, 
раскопкі археолагаў, якія праводзіліся на 
вуліцы Набярэжнай каля касцёлу, знаходак 
старэй ХІV стагоддзя не выявілі, хоць назва 
«гарадзішча» дае падставы меркаваць, што 
людзі на гэтай паўвыспе жылі значна раней, 
магчыма, у першым тысячагоддзі нашай 
эры.

Як бы там ні было, а першыя літаратурныя 
згадкі пра Паставы сягаюць у Х стагоддзе н. э. 
У тыя далёкія часы на месцы Паставаў 
знаходзілася вёска Пасаднік. Рускі гісторык 
С. Д. Фёдараў у кнізе «Поселения Северо
Западного края Великого княжества Литов
ского», выдадзенай на пачатку дваццатага 
стагоддзя ў С.Пецярбурзе, пісаў:

«...В 25 верстах от озера Мездолье 
находится поселение 5 домов наземное, его 
сельцы занимались рыбой в озере Задревское. 
Селение возникло в 996 году. Деспот Зенович, 
приезжий магнат, облюбовал это место и 
основался в 1005 году.

После его смерти владел им его сын Данут 
Зенович, а после него племянник С. Зенович. 
Поселение первоначально — Посадник 

было 13 домов. После него в 1349 году был 
племянник сын Гвидон и он так же являлся 
владельцем деревни, занимался рыбой. 
А последним владельцем деревни был Зенович 
Героним в 1409 году, который получил 
местечко, 26 домов и 13 корчмы...»

Пасаднік, напэўна, уваходзіў у склад 
Полацкага княства і быў яго памежным 
рубяжом. Зручнае геаграфічнае становішча 
на рэчцы Мядзелка (назва ад возера Мядзел, 
з якога выцякае рака) спрыяла хуткаму 
росту насельніцтва, развіццю рамёстваў і 
сельскай гаспадаркі. Жыхары навакольных 
вёсак прыязджалі на млын у Пасаднік. 
Млын прыносіў вялікі даход уладальніку 
вёскі Дэспату Зяновічу. У Пасадніку часта 
праводзіліся кірмашы.

У 1263 годзе заходнія землі Полацкага 
княства, у тым ліку і Паставы, увайшлі ў 
склад Вялікага княства Літоўскага.

1. 2. Паставы ў ХІV–ХV стагоддзях

У ХІV–ХV на Пастаўшчыне было не
спакойна, бо раз за разам сюды прыходзілі 
з рабункам крыжакі Тэўтонскага ордэну. 
Дакументальных сведчанняў пра захоп імі 
Паставаў няма, але маюцца звесткі пра пахо
ды нямецкіх рыцараў на суседні Мядзел. 
Князь Гедымін у сваім пасланні біскупу 
Дэрпскаму ў 1324 годзе, згадваючы аблогу 
Мядзела, скардзіцца: «…Мноства людзей яны 
забілі і многіх павялі з сабой… Таксама роўна 
праз сорак дзён яны зноў, як драпежныя ваўкі, 
люта спустошылі тую ж зямлю, бязлітасна 
забілі 80 чалавек…» 

Вельмі верагодна, што на месцы сучаснага 
касцёла, на Гарадзішчы, знаходзіўся замак, 
які, на думку некаторых аўтараў (В. Чаропка. 
«Імя ў летапісе»), быў спалены падчас аднаго 
з крыжацкіх рэйдаў у 1369 годзе. Вось як 
апісвае гэтую падзею Вітаўт Чаропка: «А каб 
пакараць Кейстута за дзёрзкія словы, магістр 
паслаў на Жамойць рыцараў. Яны абклалі 
Пастаўскі замак. Не наважыўшыся на штурм, 
яны пусцілі па рацэ запаленыя караблі. Вецер 
перанёс агонь на замак. Ратуючыся ад агню, 

абаронцы здаліся на літасць пераможцам. 
Але літасці не было. <…> Па загаду маршала 
крыжакі забілі ўсіх палонных». Відавочна, 
што вышэйзгаданая рака — Мядзелка. 

Пасля перамогі аб’яднаных войскаў ВКЛ і 
Кароны над крыжакамі ў Грунвальдскай бітве 
(1410 год), на Пастаўшчыне ўсталявалася 
адноснае зацішша: амаль 200 гадоў ваенныя 
калясніцы абміналі край. Спакойнае жыццё 
паўплывала на эканамічнае ажыўленне і 
аказала станоўчае ўздзеянне на развіццё 
гаспадаркі.

У 1409 годзе паселішча належала Гераніму 
Зяновічу (Зяновію Братошычу), які атрымаў 
ад польскага караля ЎладыславаЯгайлы 
прывілей на перавод вёскі Пасаднік у мястэч
ка Паставы. Пазней, у 1414 годзе, гэта ж было 
пацверджана прывілеем Вялікага князя ВКЛ 
Вітаўта. У дакуменце запісана, што Вялікі 
князь «пацвярджае Зяновію Братошычу 
спадчынную маёмасць Мыш, Чардлёны, 
Вішнеў на возеры Спяхла, Чачэлічы з людзьмі 
на возеры Нарач у павеце Мядзельскім, а 
таксама вёскі і азёры: Паставы, Мапаў, 
Баравічы ў межах да рэк Бычыца, Недзяліца, 
Кіравіца, Лусіца, Альбеця, Дзісна, Беразвіца 

да меж полацкіх і маёнтка, дадзеных яму 
Ўладыславам Ягайлам паміж Глыбокім і 
Паповічамі». 

1. 3. Паставы ў ХVI стагоддзі

У 1514 годзе пастаўскім маёнткам валодаў 
унук Зяновія Братошыча, гаспадарскі мар
шалак Юрый Іванавіч Зяновіч, а пасля ягонай 
смерці ў 1522 годзе Паставы былі падзелены 
паміж чатырма сынамі: Мікалаем, Міхаілам, 
Ежы (Юрыем) і Янам.Тады ж на сродкі Яна 
Зяновіча ў мястэчку быў узведзены драўляны 
парафіяльны каталіцкі касцёл Божай Маці, які 
быў разбураны ў 2й палове ХVІІ стагоддзя.

У 1579 годзе, у часы Лівонскай вайны 
(1558–1583), калі войска Рэчы Паспалітай пад 
кіраўніцтвам караля Стэфана Баторыя вяло 
баявыя дзеянні супраць арміі рускага цара 
Івана ІV Жахлівага, Паставы выконвалі ролю 
важнага статэгічнага пункта. Войска Баторыя, 
якое складалася з польскіх, літоўскіх, бе
ларускіх, венгерскіх і нямецкіх жаўнераў, 
збіралася да паходу ў ваколіцах Свіры (ця
пер — Мядзельскі раён). 30 чэрвеня ў Свір 
прыехаў кароль Стэфан Баторый, які правёў 

агляд конных аддзелаў князёў Радзівілаў і Яна 
Кішкі. Са Свіры армія рушыла на Паставы; 
наперадзе ішоў атрад Януша Збароўскага.

На працягу некалькіх дзён лілі моцныя 
дажджы, дарогі размоклі, што вельмі зама
руджвала рух войска. Каб прыспешыць 
перавозку гармат і іншай цяжкай зброі, ка
роль шмат разоў загадваў выпрагаць са сваіх 
асабістых вазоў коней.

У Паставах гарматы былі пагружаны 
на плыты і па рэках Мядзелка і Дзісна ад
праўлены пад Полацк. Гэткім жа чынам туды 
быў дастаўлены і перанасны мост, зроблены 
ў Коўне.

Праз Паставы праходзілі каралеўскія 
войскі, раздзеленыя на роты, харугвы; 
вершнікі, пакрытыя стальнымі шаломамі і 
панцырамі, мелі пікі, шаблі і па два ручныя 
пісталеты, прывязаныя да сёдлаў. Пяхота 
мела толькі стрэльбы.

У літаратуры гэтыя падзеі апісаны так: 
«…Венгерская пъхота, по распоряженію 
короля, шла сухимъ путёмъ до Поставъ: от-
сюда на лодках (navibus) вмъсте съ орудіями 
и прочими тяжёлыми военными снарядами, 
она по ръке прибыла в Дисну. <...> Замойскій 

приказалъ перевезть всё приготовленное 
(орудія, порохъ, провіантъ и фуражъ) въ 
Ковно, оттуда вверхъ по Виліи въ Михалиш
ки, изъ Михалишекъ сухимъ путёмъ въ Пос-
тавы. Потом въ Дисну, а оттуда Двиною въ 
Витебскъ…»

1. 4. Паставы ў ХVII стагоддзі

У ХVІІ стагоддзі маёнтак Паставы быў 
падзелены на чатыры часткі, кожная з якіх 
мела сваю гісторыю. Яны часта пераходзілі ад 
адных уладароў да другіх рознымі шляхамі: 
перадачай у спадчыну сынам, у якасці пасагу 
пры замужжы, продажам. Найдолей маёнтак 
знаходзіўся ва ўладанні роду Зяновічаў, хоць 
у некаторыя перыяды рознымі яго часткамі 
валодалі Радзівілы, Шорцы, Грудзінскія, 
Гуйскія, Бяганскія, Пацы. 

Палітычная і эканамічная стабільнасць 
у пачатку стагоддзя прывяла да росту на
сельніцтва і пашырэння будаўніцтва. 
У 1616 годзе каралеўскі сакратар Станіслаў 
Бяганскі пабудаваў касцёл. У фундушавым 
запісе каралеўскага сакратара і шляхціча 
Станіслава Бяганскага новастворанаму кляш

тару францысканцаў у мястэчку Паставы 
ад 2 лістапада 1617 года гаворыцца: «...Кас
цёл пад тытулам Бязгрэшнага зачацця 
Найсвяцейшай Панны, св. Францыска, св. 
Станіслава, св. Ганны, Марыі Магдалены 
і ўсіх святых, да якога дадаў кляштар для 
айцоў манахаў паводле маёй магчымасці ў 
маёнтку Паставы, на маёй уласнай зямлі, 
называемай Гарадзішча». 

У 1628 годзе дачка Мікалая Багуслава 
Зяновіча Ганна Сафія выйшла замуж за 
кашталяна віленскага Альбрэхта Ўладыслава 
Радзівіла, які і стаў уладаром цэнтральнай 
часткі Паставаў. З гэтай нагоды быў складзе
ны інвентар маёнтка, у якім апісваецца тое 
багацце, якое атрымаў новы гаспадар. Так, 
акрамя будынкаў двара і фальварка, кароў і бы
коў было 13 галоў, авечак — 17, свіней — 16, 
гусей — 12, курэй — 10. У тым жа інвентары 
даецца апісанне мястэчка: «Спачатку драў
ляны касцёл з усім прыналежным начыннем 
і плябанія каля яго, карчма з белай ізбой і 
пякарняй, драніцамі ашаляваная, на вуліцы, 
што ідзе да Зарэчча, царква пад тытулам 
святога Мікалая з усім начыннем». На 
гандлёвай плошчы знаходзілася шэсць 

двароў гандляроў і рамеснікаў, на вуліцах
дарогах, што вялі на Мядзел, Друю і Глыбокае 
было 26 двароў, на Зарэччы месцілася 17 
двароў. Былі таксама два пасады на 8 і 9 
двароў. У дакуменце называюцца прозвішчы 
мяшчан, якія жылі на рынку, розных вуліцах 
і Зарэччы. Сярод іх найчасцей называюцца: 
Бржазінскі, Адамовіч, Шчакатовіч, Сапрано
віч, Лукашэвіч, Рамановіч, Залескі, Лагвіновіч, 
Цыган, Паўловіч, Хватовіч, Шымковіч, 
Тамашэвіч, Валянцэвіч, Фатовіч, Кабылянін, 
Казелка, Ваўковіч, Нікіпаровіч, Жыдковіч, 
Кравец. Цікава, што 29 гаспадароў павінны 
былі плаціць капшчыну за тое, што займаліся 
вырабам піва і гарэлкі. Паводле інвентара, у 
мястэчку на той час быў млын і карчма. Як 
важныя прыбытковыя аб’екты ў дакуменце 
называюцца азёры (Доўж пад Дружкамі, 
Шылава пад мястэчкам Паставы на Марыку, 
Паставы, Брак, Кішчайка, Анцікудава, 
Тудзбо, Беразоўка, Лапухова пад Рэбекамі) і 
рэкі (Мядзеліца — партовая, па якой ходзяць 
статкі да Дзісны і з Дзісны, Лучайка, Дзявіца, 
Дукавіца). Згадваюцца таксама «пушчы, лясы 
і бары немалыя… гэтай пушчы працягласць 
мае быць на міль пяць або шэсць».

У сярэдзіне стагоддзя ўсе часткі Паставаў 
былі аб’яднаныя пад уладай Зяновічаў. 
Ежы (Юрый) Ян Зяновіч, віленскі земскі 
суддзя, стаў уласнікам мястэчка і шматлікіх 
фальваркаў. У сужонстве з Канстанцыяй 
Сыруцянкай меў дзве дачкі: Сафію, якая 
выйшла замуж за Ежы Кельпша, і Апалонію, 
якую ўзяў за жонку каралеўскі сакратар граф 
Казімір Бяганскі. Пры падзеле маёмасці 
паміж сёстрамі Паставы, Востраў і Судэрва 
дасталіся ў 1686 годзе Апалоніі Бяганскай.

У другой палове ХVІІ стагоддзя Рэч 
Паспалітая перажывала часы заняпаду. 
Вялікі ўплыў на пагаршэнне эканамічных 
умоў жыцця аказала так званая «невядомая 
вайна» 1654–1667 гадоў паміж Расіяй і ВКЛ. 
Руская армія, імкліва рухаючыся на захад, 
пакідала за сабой спапялёную зямлю. Вайна 
пачалася вясной 1654 года, а ўжо ўвосень 
войскі графа Шарамецьева захапілі Паставы. 
Мястэчка было разрабавана і спалена. Калі 
перад вайной у Паставах налічвалася каля 
70 двароў, то ў 1672 годзе ў мястэчку і 
ваколіцах іх было толькі 5.

У канцы стагоддзя, у 1692 годзе, у Пас
тавах налічвалася 142 двары, пражывала 
994 жыхары.

1. 5. Паставы ў ХVІІІ стагоддзі

Канец ХVІІ стагоддзя быў адносна 
спакойны, што паспрыяла эканамічнаму 
аднаўленню гаспадаркі і паступоваму росту 
насельніцтва. Аднак пачатак новага, ХVІІІ 
стагоддзя, супаў з перыядам чарговага 
зацяжнога ліхалецця. Распачаліся вайна 
паміж рускімі войскамі Пятра І і шведскай 
арміяй Карла ХІІ. Паставы апынуліся троху 
ў баку ад асноўных месцаў баявых дзеянняў, 
якія амаль спляжылі Гарадзенскую губерню, 
але поўнасцю пазбегнуць навалы мясцоваму 
люду не ўдалося. Рабаўніцтвам займаліся 
размешчаныя тут вайсковыя аддзелы, а ў 
1709 годзе праз Пастаўшчыну прайшоў корпус 
шведскага войска над камандаваннем генера
ла Левенгаўпта, які імкнуўся на дапамогу ар
міі свайго караля Карла ХІІ. У складзе корпуса 
было 16 тысяч вайскоўцаў і 7 тысяч вазоў са 
зброяй і харчам. Маюцца звесткі, што ягоныя 
атрады праходзілі праз Паставы, Споры, 
Камаі. Камайскі абарончы касцёл знаходзіўся 
ў аблозе — пра гэта сведчаць каменныя ядры 
шведскіх гармат, што ўмураваны ў сцены. 
А ў Яцавічах распавядаюць легенду пра 

тое, як касцёл, што стаяў тады на мясцовым 
гарадзішчы, праваліўся скрозь зямлю разам 
са шведамі, якія ўварваліся ў яго і пасеклі 
мячамі святыя абразы. Хутчэй за ўсё касцёл 
быў спалены, што сведчыць пра гвалт, які 
чыніўся захопнікамі ў дачыненні да мясцовых 
святыняў і мясцовага насельніцтва.

 Разам з вайной на жыхароў абрынулася і ін
шая пошасць: у пачатку ХVІІІ стагоддзя край 
спасцігла вялікая засуха, а з 1708 па 1711 — 
эпідэміі розных хвароб. Як адзначалася ва 
універсале 1711 года, у выніку эпідэмій 
некаторыя гарады і мястэчкі «сталі амаль 
пустымі», колькасць жыхароў у населеных 
пунктах зменшылася на 30–35 %. 

Шукаючы магчымасці для аднаўлення 
разбуранай гаспадаркі, кароль Аўгуст ІІ, па 
просьбе Яна Казіміра Бяганскага 21 красавіка 
1713 года аб’явіў прывілей на заснаванне 
кірмашоў у Паставах. Прычыну кароль 
тлумачыць так: «…Чтобы, после столь 
тяжких настоящих бедствійопустошеній, 
моровой язвы и войны, бедные люди тем 
удобнее могли собираться и опустошённые 
места малопомалу приводить в порядок…» 
Прывілеем павялічвалася працягласць кір-

машоў і базараў у Старым горадзе, а таксама 
дазвалялася іх заснаванне на Новым месцы, 
якое называлася Іосафатава. У дакуменце 
называюцца храмы, якія існавалі на той час 
у Паставах: царква Святой Троіцы, касцёл 
св. Георгія — у старым горадзе; царква прапа-
добных айцоў базіліян грэкарымскага абра-
ду, царква св. Ануфрыя і царква св. Апосталаў 
Пятра і Паўла — у Іосафатаве. 

У 1722 годзе Паставы ў якасці пасагу 
пераходзяць ва ўласнасць роду Тызенгаўзаў: 
стараста шмельтынскі Бенедыкт Тызенгаўз 
ажаніўся з адзінай дачкой Яна Казіміра Бя-
ганскага і Аляксандры з Крышпінаў Ганнай, 
з якой у сужонстве меў 11 дзяцей: 8 дачок 
і 3 сына. У 60х гадах уладаром мястэчка 
стаў малодшы з сыноў — Антоній Тызен-
гаўз, падскарбій надворны Вялікага княства. 
Пасля ягонай смерці ў 1785 годзе Паставы 
перайшлі да пляменніцы Антонія Сафіі, якая 
была замужам за Францішкам Ксаверыем 
Хамінскім.

У 1755 годзе ў мястэчку адкрыта свецкая 
школа з сярэдняй ступенню навучання, з 
Мядзела пераведзены гродскі суд. 

Другая палова ХVІІІ стагоддзя — гэта 
пара росквіту Паставаў. Антоній Тызенгаўз 
жабрацкае драўлянае паселішча ператварыў 
у каменны гарадок. У 60–80х гадах было 
заснавана 8 прамысловых прадпрыемстваў, 
узведзена шмат барочных будынкаў, якія 
утварылі ў цэнтры горада закончаны архі
тэктурны ансамбль; на выездзе на Мядзел 
пачата будаўніцтва шыкоўнага палаца. 
У горадзе пачалі дзейнічаць тэатр, балетная 
і музычная школа, народнае вучылішча, 
бібліятэка. «Литовский подскарбий Антоний 
Тизенгауз возвёл Поставы на высокую 
ступень в культурном отношении, построил 
много великолепных зданий, завёл бумажную 
и полотняную фабрики...» («Живописная 
Россия»).

Для правядзення сваіх рэформ у Пас
тавах А. Тызенгаўз напачатку заснаваў (у 
1754 годзе) цагельны завод, які павінен 
быў забяспечыць патрэбу ў будаўнічых 
матэрыялах. У 1766–1967 гадах правёў 
індустрыялізацыю папяровай фабрыкі, якая 
існавала ў мястэчку з 1728 года. Паперня 
знаходзілася на р. Мядзелка, працавала 
пры дапамозе двух вадзяных колаў. На 

фабрыцы выраблялася шэсць гатункаў па
перы і картон, у тым ліку гербавая папера 
з вадзянымі знакамі. Даход ад рэалізацыі 
прадукцыі ў 1783 годзе склаў 1209 злотых, у 
1785 — 3000 злотых. На фабрыцы працавала 
5 чалавек: майстар і 4 памагатыя. Паперня 
дзейнічала і пасля смерці А. Тызенгаўза. 
У дакументах 1800 года засведчана, што ва 
ўладаннях ваяводы Ксаверыя Хамінскага ў 
Паставах ёсць фабрыка «бумажная, на коей 
выделывают разного сорта бумаги не более 
как до 100 стоп для домашнего обихода, 
частью и на продажу».

А. Тызенгаўзам была пабудавана фабрыка 
паясоў, або персіярня, на якой на 24 станках 
вырабляліся паясы. За год спрактыкаваны 
майстар вырабляў звычайна не больш за 
8 паясоў з залатых і сярэбраных нітак на 
шаўковай аснове. Вырабы былі арыгінальнымі 
і не паўтаралі адзін другі. Паводле некаторых 
звестак, паясы пастаўскай фабрыкі былі з 
аднаго боку чырвоныя, а з другога зялёныя, 
і каштаваў кожны з іх па 30 дукатаў (для 
параўнання: за два дукаты можна было купіць 
вала). Майстроў А. Тызенгаўз прывазіў з 

Германіі і Галандыі, рабочых наймаў на 
месцы з платай па 3 злотыя ў дзень.

У тыя ж гады ў мястэчку былі заснаваны 
ткацкія майстэрні, дзе на 26 станках вы
рабляліся ніткі, палатно, шалікі, капелюшы, 
дываны, карабельныя ветразі, карункі, іграль
ныя карты.

На левым беразе Мядзелкі быў адноўлены 
вятрак, а недалёка ад яго, на ўзвышшы, 
уладкавана гарбарня (зараз гарадскі парк 
Гарбарка), дзе татары, якіх спецыяльна 
прывезлі ў Паставы для арганізацыі гарбарнай 
справы і ўладкавання гародаў, займаліся 
апрацоўкай скур. Пазней на гэтым месцы быў 
знойдзены гаршчок з багдадскімі манетамі.

А. Тызенгаўз перабудаваў вадзяны млын 
на рацэ Мядзелка, які ў ХVІІ  стагоддзі ўзвёў 
Ян Ежы Зяновіч, а таксама адкрыў латунную 
майстэрню.

У цэнтры горада вядомым італьянскім 
архітэктарам Джузэпэ Сака быў пабудаваны 
рынак у форме квадрата, будынак суда, школа, 
фабрыкі, піларама, маслабойня, гатэль, дом 
урача, дамы рамеснікаў. У сярэдзіне базарнай 
плошчы была ўзведзена арыгінальная па
будова, якое мела назву «ратуша».

У 1783 годзе ў Паставах налічвалася 
198 дымоў і 1386 жыхароў.

Такім чынам, у канцы ХVIII стагоддзя 
Паставы ператварыліся ў адзін з прыгажэй
шых гарадкоў на ўсходніх абсягах Рэчы 
Паспалітай. Аднак ненадоўга, бо пасля смер
ці А. Тызенгаўза ў 1785 годзе мануфакту
ры паступова прыходзяць у заняпад. А ў 
1793 годзе ў выніку другога падзелу Рэчы 
Паспалітай Паставы былі далучаны да 
Расійскай імперыі.

З 1791 года Паставы — цэнтр Завілейскага 
павета Віленскага ваяводства, у 1793 годзе 
мястэчка становяцца цэнтрам Дзісненскага 
павета Менскай губерні.

22 студзеня 1796 года Паставам нададзены 
герб: на блакітным полі французскага шчы
та намалявана пірамідальна расцягнутая 
рыбалоўная сетка, зверху — тры залатыя 
рыбіны галовамі ўніз. Такім герб атрымаўся 
зза таго, што ў пастаўскіх азёрах лавілася 
шмат рыбы, якую прадавалі ў губернскі горад 
Менск і іншыя. 

Пра Паставы канца ХVІІІ стагоддзя ў 
гістарычных крыніцах запісана: «Въ Пос

тавахъ кляшторъ франтишканскій во имя 
зачатія св. Анны; 2й фарскій костёлъ во имя 
св. Георгія Побъедоносца, при коемъ имъется 
богадъльня; и 3я церковь уніятская во имя 
Живоначальной Тройцы; зданія публичныя: 
каменное народное училище, въ коемъ обуча-
ются россійскому, латинскому и польскому 
языкамъ и прочимъ разнымъ наукамъ благо-
роднаго дворянства юношество; профессоры 
состоятъ на иждивеніи приказа обществен-
наго призрънія, а юношество — на собствен-
номъ. Здъсь же гостинный дворъ, въ коемъ 
лавокъ каменныхъ18; ярмарки бываютъ: въ 
мартъ, маъ, іюлъ и октябръ, каждая не болъе 
2 дней. На р. Мяделкъ имъется бумажная 
фабрика о двухъ поставахъ… мукомольная 
мельница о двухъ же поставахъ…»

1. 6. Паставы ў ХІХ стагоддзі

Пасля смерці Сафіі Хамінскай з Тызен-
гаўзаў (пасля 1809 года), якая была бязд-
зетная, маёнтак перайшоў ва ўласнасць яе 
стрыечнага брата Ігнацыя Тызенгаўза (сына 
старэйшага брата Антонія Тызенгаўза Міхаі-
ла), які ў 1814 годзе запісаў яго свайму сыну 
Канстанціну.

14 чэвеня 1812 года Напалеон пачаў 
вайну супраць Расійскай імперыі. Француз-
ская армія рухалася ў накірунку Бешанкові-
чаў – Віцебска. Праз Паставы праходзілі 
войскі Жэрома Банапарта, а сам Напалеон 
праехаў праз Пастаўшчыну 17–18 ліпеня, калі 
накіроўваўся з Гадуцішак у Глыбокае. Мяс-
цовае насельніцтва, асабліва шляхта, вельмі 
прыхільна сустракала французскую армію. 
Многія, у тым ліку і сын уладара Паставаў 
Канстанцін Тызенгаўз, з патрыятычных 
памкненняў ішлі служыць у напалеонаўскае 
войска з надзеяй вызваліць край ад расійскай 
акупацыі і аднавіць Рэч Паспалітую. Пасля 
разгрому французскіх войск пад Масквой у 
кастрычніку 1812 года Паставы былі занятыя 
рускай арміяй. 

Канстанцін Тызенгаўз у чыне палкоўніка 
ўдзельнічаў на баку Напалеона ў бітве пад 
Лейпцыгам, калі войска Банапарта было 
канчаткова разбіта.

За ўдзел у вайне супраць Расійскай імпе-
рыі уладарам Паставаў, як і ўсёй паспалітай 
шляхце, пагражала канфіскацыя маёмасці і 
выгнанне, аднак у маніфесце ад 12 снежня 
1812 года імператар Аляксандр І аб’явіў ім 
«уселітасцівейшае агульнае і прыватнае 
дараванне, аддаючы ўсё мінулае вечнаму 
забыццю і глыбокаму маўчанню». Гэта 
амністыя дазволіла К. Тызенгаўзу пасяліцца 
на сталае жыхарства ў Паставах і вярнуць 
мястэчку былую славу і веліч. У першай 
палове ХІХ стагоддзя Паставы сталі вядомыя 
як навуковы і культурны цэнтр. 

Канстанцін Тызенгаўз дабудаваў палац, 
стварыўшы вакол яго пейзажны парк; засна-
ваў у мястэчку карцінную галерэю, у якой 
былі прадстаўлены шэдэўры жывапісу эпохі 
Адраджэння — творы знакамітых мастакоў 
Еўропы (Тыцыян, Брэйгель і інш.). У адбуда-
ваным палацы (зараз — паліклініка) акрамя 
карціннай галерэі знаходзіліся экспанаты 
вядомага ў многіх краінах арніталагічнага 
музея. Пры К. Тызенгаўзе пачала стварацца 

багатая бібліятэка рэдкіх кніг, у значнай сту-
пені навуковапрыродазнаўчых.

У 1815 годзе ў Паставах здарыўся вялікі 
пажар. Вучні мясцовага вучылішча, запус-
каючы ракеты, падпалілі царкву. Драўляная 
пабудова згарэла поўнасцю. Выгарэла і цэн-
тральная частка мястэчка.

Пасля пажару ўладальнік Паставаў граф 
Канстанцін Тызенгаўз аддаў пад царкву невя-
лікі двухпавярховы каменны будынак, у якім 
раней месцілася судовая ўстанова. Знаходзіў-
ся ён на супрацьлеглым баку Рынкавай плош-
чы прыблізна на месцы сучаснага рэстарана. 
Пераробка будынка заключалася ў тым, што 
з пярэдняга (усходняга) боку былі ўзведзены 
чатыры каменныя калоны, на якіх зладжана 
пакрытае ўзвышэнне ў форме купала для 
званіцы, а з супрацьлеглага боку прыбудавана 
паўкруглая сцяна, дзе знаходзіўся алтар. 

Тое ж месца, дзе раней стаяла згарэлая 
царква, засталося пустым і пазней на правах 
чыншу было заселена яўрэямі.

У час паўстання супраць расійскай аку-
пацыі ў 1830–1831 гадах арганізацыйны 
і ваенны цэнтр паўстанцаў знаходзіўся ў 
Дзісненскім павеце, і такім чынам Паставы 

апынуліся амаль у эпіцэнтры тых бурлівых 
падзей. Галоўная база паўстанцаў размяшча-
лася ў мястэчку Лужкі, а паўстанцкія атрады 
кантралявалі Пастаўшчыну. Канстанцін Ты-
зенгаўз непасрэдна не ўдзельнічаў у баявых 
дзеяннях, але знаходзіўся ў тайных зносінах 
з Дзісненскім  паўстанцкім «урадавым ка-
мітэтам», а таксама дапамагаў барацьбітам 
матэрыяльнымі сродкамі, пастаўляў у войска 
сваіх сялян. Як сведчаць крыніцы, Васіль 
Дубоўскі, селянін памешчыка Тызенгаўза, 
знаходзіўся ў час ваенных дзеянняў у атрадзе 
С. Радзішэўскага, удзельнічаў у паўстанні са 
зброяй у руках. Пасля задушэння паўстання 
выракам суда гэты селянін быў аддадзены ў 
салдаты.

У маі 1831 пасля няўдалай спробы паў
станцаў захапіць Вілейку вызвольнае войска 
вымушана было адступіць і некаторы час 
размяшчалася ў Паставах. Увосень таго ж 
года паўстанне было канчаткова задушана, 
супраць удзельнікаў пачаліся рэпрэсіі.

З 1842 года Паставы сталі цэнтрам Дзі-
сненскага павета Віленскай губерні. 

У 1853 годзе памёр Канстанцін Тызенгаўз 
і Паставы разам з больш чым двума дзесят-

камі маёнткаў перайшлі ў спадчыну ягонаму 
сыну Рэйнольду, які шмат у чым, асабліва ў 
культурніцкай дзейнасці, прадоўжыў справу 
бацькі. Рэйнольд атрымаў выдатную адука-
цыю і меў схільнасці да літаратурнай працы. 
Ён з’яўляўся аўтарам дзесяці кніг, пераважна 
філасофскаасветніцкага зместу. Пры Р. Ты
зенгаўзе ў Паставах пачала дзейнічаць ар
кестравахаравая школа, вучнямі якой былі 
жыхары мястэчка і вакольных вёсак.

Паўстанне 1863–1864 гадоў таксама аха
піла Пастаўскі павет, у якім размяшчалася 
база паўстанцаў. Узначальваў яе Апалінарый 
Танскі, губернскі сакратар у адстаўцы, 
уладальнік Камаяў. У 1863 годзе ён стаў паў
станцкім грамадзянскім начальнікам Свян
цянскага павета, забяспечваў удзельнікаў 
выступлення супраць царызму грашыма. 
У сакавіку 1863 года быў арыштаваны 
і высланы на пасяленне ў Пензенскую 
губерню. 

Ваенным начальнікам паўстанцаў быў 
Густаў Чаховіч, уладальнік Сурвілішак. Ён 
камандаваў атрадам «Астоя». Пасля задушэн
ня паўстання эмігрыраваў у Францыю.

Уладальніку Паставаў Рэйнольду Ты
зенгаўзу, аднаму з багацейшых на той час 
людей на Літве, прапаноўвалі ўзначаліць 
паўстанне ў Вільні або стаць тайным кі
раўніком да перамогі, аднак ён адмовіўся. Не 
даў Р. Тызенгаўз і грошай на закупку зброі 
для паўстанцаў, бо ня верыў у магчымасць 
атрымаць такім чынам незалежнасць ад 
Расіі.

Паўстаннне было канчаткова задушана ў 
1963 годзе.

На пачатак 1870х гадоў у Паставах 
мелася 111 двароў, школа, 2 млыны. На той 
час у мястэчку пражывала 757 мужчын і 
829 жанчын, у тым ліку праваслаўных — 
138 душ мужчынскага полу і 125 жаночага, 
католікаў — 184 душы мужчынскага полу і 
193 жаночага, яўрэяў — мужчынскага полу 
425 душ, жаночага 500 душ, татараў — 
мужчынскага полу 10 душ, жаночага 11. 

У Паставах месцілася 13 крам, якія 
знаходзіліся на ўтрыманні яўрэяў. З усёй 
колькасці ў трох крамах гандлявалі «красным» 
таварам, у чатырох — каланіяльным таварам, 
жалезам — у чатырох крамах і дробным 
таварам — у двух крамах. Магазіны і частка 

хат яўрэяў знаходзіліся на землях графа 
Тызенгаўза. Некаторыя яўрэі мелі свае дамы 
і плацілі памешчыку штогод пляцавай сумы 
ад 67 капеек да 9 рублёў срэбрам, іншыя 
жылі ў хатах, якія належалі графу, і плацілі 
штогод ад 12 да 100 рублёў срэбрам. Агулам 
у м. Паставы Тызенгаўзу належала 12 хат і 50 
арандаваных пляцаў.

За год у мястэчку бывала 7 кірмашоў: 
першы — у трэцюю нядзелю Вялікага посту, 
другі — у дзень цудатворцы Мікалая (9 
траўня), трэці — 13 чэрвеня, чацвёрты — у 
свята нараджэння Багародзіцы (8 верасня), 
пяты — 22 верасня, шосты — на св. 
Францыска (21 кастрычніка) і сёмы — 6 
снежня.

Народу на кірмашах збіралася ад трох да 
сямі тысяч чалавек. Сяляне везлі на продаж 
жыта, пшаніцу, авёс, ячмень, грэчку, бульбу, 
ільносемя, лён, курэй, яйкі, гусей, свіней, 
таксама прыводзілі кароў і коней. Галоўнымі 
з пералічаных тавараў з’яўляліся лён у 
валокнах, жыта, пшаніца, авёс. На кірмашах 
22 верасня і 6 снежня бываў значны прывоз 
жывых гусей. Куплялі гусей прыезжыя яў
рэі, якія адпраўлялі птушку ў Свянцяны ды 

ў Вільню. Іншыя тавары набывалі гандляры 
Паставаў, Свянцянаў, Відзаў, Гадуцішак, 
Кабыльніка (зараз — в. Нарач), Глыбокага. 
Купленыя тавары накіроўваліся пераважна ў 
Дынабург (суч. Даўгаўпілс) і на Свянцянскую 
станцыю чыгункі.

Акрамя кірмашоў дзейнічалі штотыднё
выя базары па нядзелях. Увосень і ўзімку 
яны бывалі даволі шматлюдныя і багатыя 
на тавары. Народу збіралася да 3 тысяч 
чалавек.

Усе сельскагаспадарчыя прадукты пра
даваліся за грошы, адзін тавар на другі не 
мянялі. На штотыднёвыя базары, і асабліва 
на кірмашы, яўрэі прывозілі шытае адзенне, 
шапкі, мыла, хусткі, іголкі, стужкі і пад. 
Акрамя гэтага 13 крамаў у Паставах за
бяспечвалі мясцовае насельніцтва ўсім не
абходным. Сяляне куплялі соль, жалеза, косы, 
сякеры, катлы, нарогі, боты, паркаль, шалі.

Усе заводы, якія знаходзіліся на тэрыторыі 
Пастаўскай воласці, належалі графу Тызен
гаўзу. У м. Паставы на беразе р. Мядзелка 
знаходзіўся лесапільны завод, які прыводзіў
ся ў рух ад вады і пары, але паравое дзеянне 
выкарыстоўвалася вельмі рэдка. Завод 

знаходзіўся ў арэндзе ў яўрэя, які плаціў за 
рабочы дзень 6 рублёў з умовай рамонту за 
свой кошт. За год завод бываў у рабоце 20–
40 дзён. За пілоўку бралі ад шнура 10 капеек. 
У суседнім з лесапілкай будынку месціўся 
маслабойны завод.

Пры пастаўскім фальварку знаходзіўся і 
гарэлачны завод. Яго арандаваў яўрэй і плаціў 
за арэнду 400 рублёў. З боку памешчыка на 
завод давалася 150 сажняў дроў сухастою. 
У затор клалася 63 пуды.

Для памолу збожжа  выкарыстоўваўся 
вадзяны млын на рацэ Мядзелка, які таксама 
належаў Р. Тызенгаўзу. Ён меў 3 паставы і 
знаходзіўся ў арэндзе ў яўрэяў пры плаце 
2000 рублёў срэбрам.

Гарбарствам (вырабам скур) займаліся 
толькі дзве сям’і татар з м. Паставы.

У Пастаўскай воласці налічвалася 17 піт
ных устаноў, з якіх 5 было ў Паставах. Усе 
яны арандаваліся яўрэямі ў памешчыка.

У м. Паставы існавала так званая пра
пінацыя, што значыць права, якое даў Ты
зенгаўз адной асобе займацца продажам 
хлебнага віна. На той час гэтым правам 
карыстаўся яўрэй, які плаціў штогод графу 

2500 рублёў срэбрам. Пітныя ўстановы па 
продажу віна месціліся ў чатырох хатах, якія 
памешчык аддаў у карыстанне арандатару.

У крамах сяляне куплялі сітцы, баваўняны 
матэрыял, хусткі і іншае адзенне. Усё гэта 
апраналі яны толькі ў святы і таму не мелі 
вялікіх выдаткаў.

Мясцовыя жыхары больш за ўсё грошай 
выдаткоўвалі на соль і віно. Апошняе вы
карыстоўвалася пераважна на вяселлях, 
хрэсьбінах, хаўтурах і асянінах (дзядах). 
Заможныя сем’і на вяселле куплялі віна на 
20–30 рублёў. Тут трэба ўлічваць тое, што 
вяселле гулялі чатыры дні: два — у жаніха, і 
два — у нявесты.

У другой палове ХІХ стагоддзя Паставы 
перайшлі ва ўладанне роду Пшаздзецкіх. 
Апошні з Тызенгаўзаў Рэйнольд, які быў бяз
дзетны, запісаў мястэчка старэйшаму унуку 
сваёй роднай сястры Марыі Юзафу. Фактыч
на, у 80–90х гадах Паставы знаходзіліся ва 
ўладанні Марыі Пшаздзецкай з Тызенгаўзаў, 
пазней мястэчкам кіравалі яе сыны Густаў 
і Канстанцін. Пасля смерці Канстанціна 
Пшаздзецкага Паставы прыняў у спадчыну 
яго старэйшы сын Юзаф.

У 1886 годзе ў Паставах налічвалася 
66 двароў, 726 жыхароў; мелася валасная 
ўправа, касцёл, сінагога, яўрэйскі малітоўны 
дом, царква, школа, паравы і вадзяны млы-
ны, 17 крам, 4 піцейныя дамы, сукнавальня; 
праводзілася 7 кірмашоў на год і базар па 
нядзелях.

У канцы ХІХ стагоддзя паводле 1га Усе-
расійскага перапісу насельніцтва ў мястэчку 
пражывала 2397 жыхароў (1897 год). З іх 
58% — яўрэі, якія трымалі ў сваіх руках ган-
даль. Размаўляла насельніцтва на беларускай 
мове.

На развіццё Паставаў у канцы ХІХ ста-
годдзя вялікі ўплыў аказала пракладка чы-
гуначнай лініі НовасвянцяныБеразвечча. У 
1895 годзе пачаўся рух цягнікоў з Літвы да 
мястэчка, а ў наступныя два гады чыгунку 
працягнулі да Варапаева і Глыбокага. 

Развіццё капіталістычных адносін прывя
ло да ажыўлення прамысловасці і гандлёвых 
стасункаў. Найбольшую групу прадпры-
емстваў прадстаўлялі вінакурныя заводы. 
У Паставах іх было тры. Першы заснаваны 
ў 1880 годзе Канстанцінам і Густавам Пшаз-
дзецкімі. На ім працавала 5 рабочых, выраб-

лялася 5150 вёдзер спірту ў год. Другі завод 
заснаваў Юзаф Пшаздзецкі ў 1885 годзе. 
Гэты завод знаходзіўся ў арэндзе ў купца А. 
Пергамента; выраблялася на ім баварскае 
светлае піва, якое ў мястэчку называлі «пер-
гаментскім». Магутнасць завода — 59 тысяч 
вёдзер піва ў год. Працавала 6 рабочых. У 
1900 годзе Пшаздзецкія заснавалі яшчэ адзін 
завод (кіраўнік А. З. Мазель), дзе выраблялася 
100 тысяч вёдзер спірту ў год.

У мястэчку дзейнічаў шкіпінарны завод, 
якім валодалі яўрэі. На ім выраблялася да 
800 пудоў шкіпінару, 1500 пудоў смалы і 
дзёгцю, 3500 пудоў вугалю.

Каля сучаснай аўтастанцыі размяшчаўся 
вялікі цагляны завод. Ён працаваў 120–
150 дзён у год і выпускаў цэглу сярэдняй 
якасці. Была спроба наладзіць выраб негла-
зураванай кафлі, аднак справа не пайшла з 
прычыны высокага сабекошту прадукцыі.

Паранейшаму ў Паставах працаваў ва
дзяны млын, на якім было занята 4 чала-
векі — млынар, памочнік і 2 рабочыя. Млын 
перапрацоўваў каля 100 тысяч пудоў збожжа 
за год.

На беразе р. Мядзелка знаходзіўся леса-
пільны завод, які прыводзіўся ў рух ад вады 

і пары. У суседнім з лесапільняй будынку 
месціўся маслабойны завод.

У мястэчку меліся паравыя малатарні, 
арфы, трыеры (машыны для ачысткі збожжа), 
механічныя граблі, адна і чатырохкорпусныя 
плугі, жалезныя пружынныя бароны і інш.

У канцы ХІХ стагоддзя у Паставах адбы-
валася 7 кірмашоў у год, а па панядзелках — 
звычайныя базары. На кірмашы ў дзень 
св. Мікалая (6 снежня) штогод прадавалася 
да 200 коней, на св. Пятра (29 чэрвеня) і 
Нараджэнне Багародзцы (8 верасня) — да 
200 кароў і 100 коней, на св. Францыска 
(21 кастрычніка) — да 1500 авечак.

У мястэчку дзейнічала народнае вучы-
лішча, у якім навучалася 115 хлопчыкаў 
і 7 дзяўчынак, працавалі два настаўнікі. 
У 1880 годзе пачала дзейнічаць жаночая 
царкоўнапрыходская школа, у якой вучылася 
23 дзяўчынкі. З 1895 па 1901 год у Паставах 
знаходзілася гаспадарчаагародніцкая школа, 
у якой вывучалі аграномію, садоўніцтва, так-
сатарства, пчалярства. Вялікая ўвага надава-
лася спосабам перапрацоўкі і захавання сель-
гаспадарчай прадукцыі. Вырабы навучэнцаў 
экспанаваліся на выставах ў Вільні, Лібаве, 

Пабраддзі, Ноўгарадзе, дзе былі адзначаны 
23 медалямі.

У мястэчку працавалі два доктары і тры 
фельчары, мелася адна вольнапрактыкуючая 
акушэрка. Нетрадыцыйнымі сродкамі лячылі 
людзей два знахары. Дзейнічала прыватная 
бальніца на некалькі ложкаў. Найбольш рас-
паўсюджанымі хваробамі былі адзёр, воспа, 
шкарлятына, дыфтэрыя. Вялікіх эпідэмій не 
назіралася нават у халерныя гады, але шмат 
людзей пакутавала ад тыфу, які існаваў амаль 
увесь час.

Для непрацаздольных людзей у Паставах 
быў адчынены прытулак. Утрымліваўся ён 
на сродкі маёнтка з гадавым асігнаваннем 
3200 рублёў. Той, хто не трапіў у прытулак, 
жабраваў.

Вельмі часта здараліся пажары. Мястэчка 
гарэла амаль кожны год. За 5 апошніх гадоў 
ХІХ стагоддзя страты ад пажараў склалі каля 
60 тысяч рублёў.

1. 7. Паставы ў ХХ стагоддзі

У пачатку ХХ стагоддзя ў мястэчку пра-
жывала 2113 чалавек. Да 1939 года Паставы 
належалі роду Пшаздзецкіх, з якіх найбольш 
прычыніліся да развіцця края Юзаф, Канстан-
цін і Рэйнольд.

Мястэчка пачатку стагоддзя вядома тым, 
што тут у час з 1 жніўня па 1 кастрычніка 
размяшчалася практычная афіцэрская кавале-
рыйская школа. На ўзгорыстым левым беразе 
Мядзелкі графам Пшаздзецкім быў пабудава-
ны вялікі паляўнічы замак у гатычным стылі, 
казармы, стайні, звярынцы і псярні. У замку 
налічвалася больш за 100 пакояў для афіцэраў 
і гасцей, вялікая сталовая, гасцёўня, бібліятэ-
ка, більярдная, картачная, буфетная і інш. Для 
правядзення палявання меліся звярынцы, ў 
якіх разводзіліся даніэлі (лані), дзікі і лісіцы. 
У псярні ўтрымлівалася каля 150 парфорсных 
сабак, а таксама хорты, падружэйныя гончыя 
і таксы. Кіраваў школай генерал А. Брусілаў. 
Заняткі праводзіліся ў форме парфорснага 
палявання з вялікімі зграямі сабак, са стра-
явымі, падрыхтаванымі конямі. У 1901 годзе 
ў парфорсным паляванні браў удзел вялікі 

князь Мікалай Мікалаевіч, афіцэры балгар-
скай і сербскай армій. Да сённяшніх дзён 
захаваўся невялікі відэасюжэт пра заняткі ў 
Пастаўскай кавалерыйскай школе. На жаль, 
замак і ўсе пабудовы вакол яго былі разбура-
ны ў час першай сусветнай вайны. 

Першая сусветная вайна была адной з важ-
нейшых падзей ХХ ст. Яна пачалася 1 жніў-
ня 1914 года, калі Германія аб’явіла вайну 
Расій6 скай імперыі. 20 верасня 1915 года 
ў выніку імклівага наступлення нямецкіх 
войск, якое атрымала назву Свянцянскі 
прарыў, былі захоплены Паставы. Вайна 
прымусіла тысячы людзей пакінуць свае 
родныя мясціны, падацца ва ўцёкі. Тых, хто 
застаўся, у прымусовым парадку накіроўвалі 
на будаўніцтва абарончых аб’ектаў. У та
кіх умовах рускімі ўладамі вузкакалейка 
Новасвянцяны – Глыбокае была заменена 
шырокай каляінай.

У выніку жорсткіх кавалерыйскіх баёў ка
ля Паставаў і возера Задзеўскае ў кастрычніку 
1915 года наступленне германскіх войск 
было спынена. Фронт стабілізаваўся на 
лініі Дзвінск – Паставы – Баранавічы – 
Пінск. У раёне горада Паставы лінія фронта 

праходзіла ад паўночнага канца вуліцы 
Ленінскай, каля сучаснага ільнозавода і далей 
на вёскі Задзеўе, Споры, Параскі, Ідаліна.

Пасля зімовага зацішша, 18–28 сакавіка 
1916 года рускія войскі зрабілі спробу 
прарваць фронт на ўчастку возера Нарач – 
Паставы. Гэтыя баявыя дзеянні ўвайшлі ў 
гісторыю пад назвай «Нарацкая аперацыя». 
Адбыліся кровапралітныя баі паміж войскамі 
21га корпуса нямецкай арміі і арміяй 
расійскага генерала Эверта. Непасрэдна ў 
Паставах супрацьстаялі 42я пехотная дывізія 
немцаў і рускія 27ы і 34ы армейскія корпусы 
пад камандаваннем генералаў Плешкова і 
Сірэліуса. Германскія пазіцыі мелі добрае 
ўмацаванне: яны ўяўлялі сабой 2–3 абарон
чыя паласы з 2–3 радамі траншэй у кожнай і 
з бетаніраванымі бліндажамі ды сховішчамі. 
Вялікі палігон нямецкіх умацаванняў за
хаваўся на заходнім і паўночназаходнім 
берагах возера Задзеўскае на заходняй 
ускраіне горада Паставы.

Хоць рускія войскі мелі значную коль
касную перавагу над немцамі, ліквідаваць 
Свянцянскі выступ не ўдалося. Страты ў 
жывой сіле аказаліся вельмі вялікімі. У ходзе 

Нарачанскай аперацыі рускія войскі страцілі  
каля 78 тысяч чалавек, германцы — каля 
34–40 тысяч.

З красавіка 1916 года актыўных баявых 
дзеянняў на Пастаўшчыне не вялося, бо 
рускія войскі былі адведзены на ўсходні бераг 
Мядзелкі і адлегласць паміж перадавымі 
пазіцыямі армій дасягала 2–7 кіламетраў. 
Паставы апынуліся на лініі фронту, у самым 
пекле вайны, і таму былі моцна разбураны, 
страцілі шмат жыхароў. Многія будынкі 
ператварыліся ў друз.

Пасля перамогі ў Расіі Лютаўскай рэвалю
цыі 1917 года ў Паставах у сакавіку 1917 года 
быў утвораны Савет салдацкіх і сялянскіх 
дэпутатаў. Паралельна з ім дзейнічалі органы 
ўлады Часовага ўраду. Пасля Кастрычніцкай 
рэвалюцыі да сярэдзіны лістапада 1917 года 
ўся ўлада ў горадзе перайшла да Ваен
нарэвалюцыйнага камітэта. У канцы ліс
тапада адбыліся перавыбары Пастаўскага 
валасного савета, дзе да гэтага часу эсэры і 
меншавікі мелі перавагу. Па выніках выбараў 
бальшавікі атрымалі большасць месцаў. На 
Пастаўшчыне пачаліся сацыялістычныя 
пераўтварэнні: уведзены 8гадзінны рабочы 

дзень, усталяваны рабочы кантроль за вы
творчасцю і размеркаваннем прадуктаў, 
пачалася нацыяналізацыя панскай маёмасці.

Аднак гэтыя мерапрыемствы доўжыліся 
непрацяглы час. 18 лютага 1918 года гер-
манскія войскі пачалі наступленне і захапілі 
Паставы. У мястэчку была адноўлена валас-
ная ўправа, дэкрэты савецкай улады былі ска-
саваны. У маёнтак Пшаздзецкага вярнуліся 
аканомы. Германскія ваенныя фарміраванні 
правялі рэквізіцыю маёмасці і прадуктаў для 
патрэб арміі. Зноў мясцовыя жыхары моцна 
пацярпелі ад пабораў; многія змушаны былі 
падацца ў бежанства.

У лістападзе ў Германіі адбылася рэвалю-
цыя і германскія войскі пачалі адступаць з 
захопленых тэрыторый. У другой палове ліс-
тапада 1918 года Паставы былі заняты Чырво-
най арміяй. Зноў пад уладай Ваеннарэвалю-
цыйнага камітэта пачалася нацыяналізацыя 
зямлі і сацыялістычныя пераўтварэнні, але 
таксама нядоўга. У канцы лютага 1919 года 
войскі Польшчы пачалі наступленне на ўсход 
і ў красавіку захапілі Паставы. У маёнтак вяр-
нуліся аканомы Пшаздзецкага, усе рэформы 
ВРК былі скасаваныя, зямля вернута памеш-

чыкам. Навучанне ў школах пераведзена на 
польскую мову.

У канцы ліпеня 1920 года ў выніку наступ-
лення Чырвонай арміі на Варшаву Паставы 
зноў увайшлі ў склад Савецкай Расіі. Пасля 
прыняцця Дэкларацыі аб абвяшчэнні неза-
лежнасці БССР 31 ліпеня 1920 года яны сталі 
горадам у незалежнай Беларусі.

Пасля перамоў паміж Польшчай і Савец-
кай Расіяй 18 сакавіка 1921 года быў падпіса-
ны Рыжскі мірны дагавор, па якому Паставы 
адышлі да тэрыторыі польскай дзяржавы, у 
так званыя «крэсы ўсходнія». 

Спачатку горад уваходзіў у Пастаўскае 
староства, а з 1925 года стаў цэнтрам Пас
таўскага павета, у якім налічвалася больш 
за 1,3 тысячы населеных пунктаў з насель-
ніцтвам каля 110 тысяч жыхароў. Адным з 
буйнейшых землеўладальнікаў заставаўся 
Юзаф Пшаздзецкі, які значную частку сваёй 
зямлі аддаваў у арэнду.

За «польскім часам» найбольш значныя 
прамысловыя прадпрыемствы Пастаўшчы
ны былі размешчаны ў горадзе. На працягу  
20х гадоў ХХ стагоддзя тут дзейнічалі 
лесапільны завод, цагельня (працавала на 

конным прывадзе, выраблялася да 3000 
цаглін за дзень), лесаэксплуатацыя, фарба-
вальня, смалярня, бровар і пякарня. Таксама 
дзейнічалі тры млыны, дзе працавалі па тры 
чалавекі, 8 кавалёў, 7 муляраў, 5 шаўцоў, 
4 сталяры, 4 краўцы.

У 1922 была зроблена спроба пабудаваць 
шакаладную фабрыку, аднак з прычыны дара-
гавізны сыравіны яна была перапрафілявана 
ў мэблевую. У 1938 годзе будаваліся таксама 
памяшканні ткацкага цэха, дзе ў пачатку 
1939 года размяшчаўся цэх па выпрацоўцы 
валокнаў. Уладальнікамі прадпрыемстваў 
былі Пшаздзецкі, Гэндэль, Пергамент, Шк-
ляроўскі, Гадль, Гельман.

Бытавое абслугоўванне насельніцтва за-
бяспечвалі ў асноўным прыватнікі. У горадзе 
дзейнічалі кааператывы «Выгада», «Зерне», 
рыбалавецкае таварыства, фотаатэлье, цы-
рульня, рэстаран, чайная, кавярня, гадзінні-
кавая майстэрня, гарантэрэйная лаўка, пашыў 
шапак, выраб скур. Асобныя прыватнікі 
займаліся продажам скур (9 чалавек), спажы-
вецкіх тавараў (7 чалавек), збожжа і металіч-
ных вырабаў (па 2 чалавекі), сельгасмашын, 
коней, солі, піва (па 1 чалавеку). 

У Паставах працавала гімназія, друкарня, 
народны дом. Лячэннем займаліся 2 фельча-
ры, дантыст, ветэрынар; дзейнічала аптэка. 

Святы ладзіліся пад кантролем уладаў. Ак-
рамя царкоўных святаў урачыста адзначаўся 
Дзень Канстытуцыі 1791 года — 3 траўня і 
дзень нараджэння Ю. Пілсудскага — 18 ліс-
тапада. У горадзе і раёне дзейнічаў шэраг 
моладзевых арганізацый прапольскай скіра
ванасці: «ОЗОН», «Млада Польска», «Кра-
кус», «Акцыя каталіцкая», «Кола моладзі», 
«Вельбіг» і іншыя. Сярод насельніцтва пра-
водзілі работу члены нацыянальнавызвален-
чай арганізацыі БСРГ. У Паставах дзейнічаў 
яе павятовы камітэт пад старшынствам Ан-
тона Таяновіча. У падполлі праводзіла работу 
Камуністычная партыя Заходняй Беларусі. 
Сакратаром Пастаўскага падпольнага райка-
ма быў Ілля Асяненка.

Эканамічнае развіццё «крэсаў усходніх» 
у складзе Польскай дзяржавы ішло марудна, 
але ўстойліва. З прычыны няпэўнага палі-
тычнага статусу прамысловасць тут амаль 
не развівалася, існавала выражаная аграрная 
спецыялізацыя края. Адносная стабільнасць 
спрыяла росту колькасці насельніцтва раёна. 

Захоўвалася высокая нараджальнасць, не-
калькі зменшылася смяротнасць, павялічы-
лася працягласць жыцця. Склад сем’яў быў 
традыцыйна вялікі — 6–10 чалавек. 

1 верасня 1939 года Германія напала на 
Польшчу, распачаўшы другую сусветную 
вайну. Праз 17 дзён Чырвоная Армія з усходу 
рушыла на Заходнюю Беларусь. У Паставах 
усталявалася савецкая ўлада, а 2 лістапада 
1939 года Паставы ўвайшлі ў склад БССР.

У 1939–1941 гадах у Паставах дзейні-
чаў шэраг прамысловых прадпрыемстваў. 
Была адкрыта аўтарэмонтная майстэрня, 
пры якой меўся цэх па рамонту ровараў, 
швейных машынак, патэфонаў, прымусаў і 
іншых прадметаў хатняга ўжытку. Дзейнічала 
машыннатрактарная майстэрня, якая была 
разлічана на абслугоўванне і суседніх раёнаў. 
Пераабсталяваны піваварны завод меў магчы-
масць выпускаць да 2 млн літраў піва ў год. 
Таксама ў горадзе працавалі мясакамбінат, 
маслазавод і электрастанцыя, на якой меліся 
2 газагенератары. Энергія выпрацоўвалася з 
драўніны, і яе хапала на забеспячэнне гарад-
скіх патрэб. Дзейнічалі таксама 3 млыны, з 
якіх адзін быў вадзяны, другі паравы, а трэці 
на газагенератары. 

У горадзе налічвалася 7 прамысловых ар-
целяў: сталярная (25 чалавек), харчовая (25 
чалавек), швейная (32 чалавекі), смалакурная 
(50 чалавек), шавецкая (49 чалавек), цагель-
ная, фотаарцель (15 чалавек). Гандаль ар-
ганізоўваўся прадпрыемствамі спажывецкай 
кааперацыі (14 крам, 2 сталовыя, 2 буфеты), 
ваенторгам (2 крамы) і Беллесторгам (1 кра-
ма). Дзейнічалі 3 прыватныя крамы.

У Паставах па панядзелках і па пятніцах 
ладзіліся базары, прычым у першы дзень 
тыдня яны былі вельмі вялікія: на Рынкавай 
плошчы і суседніх вуліцах збіралася да 2000 
вазоў.

У горадзе дзейнічала адна сярэдняя школа 
з 326 вучнямі і 3 няпоўныя сярэднія школы з 
675 вучнямі, у якіх працавала 39 настаўнікаў. 
Меўся таксама кінатэатр на 200 месцаў і дом 
партасветы. Медыцынскае абслугоўванне 
насельніцтва ажыццяўлялі 10 дактароў, 5 
акушэрак, 3 фельчары і 17 медыцынскіх сяс-
цёр. Былі адчынена бальніца на 45 ложкаў, га-
радская амбулаторыя, дзіцячая кансультацыя, 
тубдыспансер, вендыспансер, трахамозны 
пункт, санстанцыя.

У горадзе была авіяшкола, якая месцілася 
ў былым ваенным гарадку кавалерыйскага 

палка польскай арміі, а ў маёнтку Пшаздзец-
кага знаходзліся вайсковыя часці Чырвонай 
Арміі.

У Паставах выдавалася раённая газета 
«Новы шлях» перыядычнасцю 9 нумароў на 
месяц і накладам 2000 асобнікаў.

Частка насельніцтва, асабліва больш 
заможныя мяшчане, непрыхільна ставіліся 
да новай улады. У горадзе часта з’яўляліся 
антысавецкія лістоўкі, з адміністрацыйных 
памяшканняў знімаліся чырвоныя сцягі.

Практычна ўжо 22 чэрвеня 1941 г. усе жы-
хары Паставаў ведалі аб нападзе Германіі на 
СССР. Вечарам у райкаме партыі адбылася 
тэрміновая нарада партыйнага, савецкага і 
камсамольскага актыву, кіраўнікоў прадпры-
емстваў, арганізацый і ўстаноў. Райваенкамат 
пачаў мабілізацыю, працаваў цэлыя суткі, 
адпраўляючы прызыўнікоў у дзеючую армію. 
У гэты час іх у горадзе сабралася некалькі 
тысяч. 25 чэрвеня нямецкія самалёты ўпер-
шыню нанеслі некалькі бомбавых удараў па 
Паставах і скінулі дэсант парашутыстаў для 
дыверсійнай дзейнасці. Бамбілі ў асноўным 
мясцовы аэрадром. Некалькі бомб трапіла ў 
лес каля возера Сляпіца, у рэчку Мядзелка. 

Аднак гэта вялікай шкоды не нанесла. Што 
тычыцца баявых дзеянняў, то тут вялікіх баёў 
не назіралася.

Важным момантам для разгортвання бара-
цьбы з акупантамі стала рашэнне Вілейскага 
абкома партыі аб стварэнні ў тыле ворага 
партызанскага атрада «Смерць фашызму» 
ў колькасці 50 чалавек, прынятае ў пачатку 
ліпеня ў раёне Полацка. Большасць байцоў 
атрада складалі выхадцы з Пастаўскага раё-
на. Камандзірам быў прызначаны старшыня 
Пастаўскага райвыканкама Ф. Н. Нагорны, 
а камісарам — першы сакратар Пастаўскага 
райкама партыі А. А. Манахаў.

Паставы былі захоплены нямецкімі вой
скамі 6 ліпеня 1941 года. Восенню 1941 года 
быў праведзены адміністрацыйны падзел  
акупаванай тэрыторыі Беларусі. Пастаўскі 
раён увайшоў у Глыбоцкую акругу. Гебітс
камісарыят узначальваў Яўген Карл (забіты 
партызанамі 26.10.1943 г.), пазней — Пауль 
Гахман. 

Мясцовую ўладу ў Паставах прадстаўлялі 
ортскамісары, якія прызначаліся германскімі 
органамі, а таксама шэфы ортскамісара (упаў-
наважаныя). Дзейнічала павятовая ўправа 

на чале з бургамістрам, разгортвалі работу 
беларускія нацыянальныя фармаванні: Бе-
ларуская народная самапомач (БНС), Бела-
руская самаахова (БСА), Беларуская краёвая 
абарона (БКА).

Горад выкарыстоўваўся захопнікамі для 
перападрыхтоўкі і часовага прыпынку вайс-
ковых падраздзяленняў перад адпраўкай на 
фронт. Быў адрамантаваны аэрадром, на якім 
кожны дзень рабілі пасадку 1–5 самалётаў. 

Гарнізон у Паставах быў створаны  ўжо 
ў 1941 годзе і налічваў у розныя перыяды 
ад 100 да 1000 чалавек. Так, у канцы 1942 
года ён складаўся з 450 украінцаў, каля 500 
літоўцаў і 70 немцаў. У пачатку 1943 года ў 
Паставах размяшчаўся 102 латышскі паліцэй-
скі батальён, паліцэйская кавалерыйская і 
ездавая школа. На пачатку 1944 года гарнізон 
налічваў 700–770 чалавек, з якіх 134 вайс-
коўцы Рускай вызваленчай арміі (уласаўцы), 
каля 46 паліцаяў і немцы. На ўзбраенні гар-
нізон меў 2 бронемашыны, 2 танкеткі, 4 аў-
тамашыны, 3 ручныя кулямёты, 4 ротныя і 1 
батальённы мінамёты.

Паліцэйскія былі ненадзейнымі памага-
тымі акупантаў, бо часта пераходзілі на бок 

партызанаў. Так, летам 1943 года з Пастаў
скага гарнізону са зброяй перайшлі ў лес 
200 паліцэйскіх.

Фашыстам практычна не ўдалося стварыць 
у Паставах структураў БСА і таму ў сакаві-
ку 1944 была зроблена спроба арганізаваць 
аддзелы Беларускай краёвай абароны. Сам 
кіраўнік БКА Ф. Кушаль прыязджаў у Паста-
вы, выступаў перад насельніцтвам. У выніку 
быў створаны батальён № 35, якім каманда-
ваў Леў Глінскі.

Да выкарыстання працоўных рэзерваў 
Беларусі гітлераўцы прыступілі з першых 
дзён яе акупацыі. Улікам працаздольнага 
насельніцтва займаліся спецыяльна створа-
ныя біржы працы. Першапачаткова вярбоўка 
насельніцтва ў Германію вялася на добра-
ахвотнай аснове. Была разгорнута шырокая 
прапагандысцкая кампанія, якая ў першыя 
часы ў пачатку 1942 г. мела пэўны поспех. 
У гарадзе праводзіліся паказы кінахронікі 
аб жыцці ў Германіі, выступленні прапа-
гандыстаў, ладзіліся фотавітрыны, распаў-
сюджваліся газеты, лістоўкі, вывешваліся 
плакаты. Аднак гаварыць аб вялікай колькасці 
добраахвотнікаў, якія паехалі ў Германію, не 

даводзіцца. У сувязі з ростам колькасці мяс-
цовых жыхароў, якія адмаўляліся ад вярбоўкі, 
немцы ўсё часцей пачалі ўжываць прымус. 
Патрэба ў рабочай сіле ў сувязі з зацягваннем 
вайны расла.

З нацыянальных груп пад час акупа-
цыі найбольш пацярпелі яўрэі. У лютым 
1942 года гітлераўцы стварылі ў Паставах 
па вул Браслаўскай (зараз Ленінская) гета, 
куды перасялілі з усіх вуліц горада,  а так-
сама з ваколіцаў, яўрэйскае насельніцтва. 
21 лістапада 1942 года карнікі расстралялі 
жыхароў гета. Выратавацца ўдалося толькі 
аднаму чалавеку — Шнееру Рахмелевічу 
Гэндэлю, 1925 года нараджэння. Загінула 
каля 4000 чалавек.

Як і ўсе акупацыйныя ўлады, фашысты 
спрабавалі змяніць свядомасць мясцовага 
насельніцтва, у першую чаргу моладзі. Ужо 
з 15 лістапада 1941 года былі адноўлены 
заняткі ў школах, пазней пачала працаваць 
настаўніцкая семінарыя. Польскія і савецкія 
падручнікі канфіскоўваліся і спальваліся. 
Навучанне было пераведзена на беларускую 
мову, але змястоўна яно было падпарадкавана 
ідэям вялікай Германіі. 

Разам з гэтым актывізавалася нацыяналь-
нае жыццё. Летам 1943 года былі створаны 
суполкі Саюза беларускай моладзі (СБМ) — 
беларускай патрыятычнай арганізацыі. 
У Пастаўскім павеце яе кіраўніком быў Яўген 
Занкавіч, у Пастаўскай семінарыі — Віктар 
Сікора.

Са снежня 1942 года ў горадзе дзейнічаў 
падпольны Пастаўскі раённы камсамоль-
скі цэнтр у складзе Мікалая Кукеля, Ганны 
Маслоўскай і Мікалая Асяненкі, праводзіла 
работу Ліпнікаўскае камсамольскамола
дзевае падполле, якое ўзначальвала Надзея 
Асяненка.

4 ліпеня 1944 года войскі 1га Прыбал-
тыйскага фронту пад камандаваннем І. Баг-
рамяна пасля вызвалення  Полацка, Лепеля, 
Глыбокага пачалі наступленне ў напрамку 
Паставаў. Немцамі былі створаны ўмацаванні 
перад горадам, у вёсцы Юнькі, дзе і адбыліся 
найбольш жорсткія баі. Толькі з дапамогай 
танкаў Чырвонай Арміі ўдалося зламаць суп-
раціўленне праціўніка і рушыць на Паставы. 
5 ліпеня горад быў заняты падраздзяленнямі 
145й Віцебскай стралковай дывізіі. Вораг 



�� ��

супраціўлення не аказваў, і вызваліцелі пра-
ходзілі праз Паставы паходным парадам.  

Помнікі загінуўшым пры вызваленні го-
рада знаходзяцца зараз на вуліцы Чырвона-
армейскай і плошчы Леніна.

Вялікія страты прынесла вайна Паставам. 
Было спалена 86 хат, 46 разбурана часткова; 
у гета закатавана больш за 4000 чалавек. 

Пасля вайны пачалося паступовае аднаў-
ленне гаспадаркі. Ужо ў 1945 годзе была 
выпушчана першая прадукцыя прадпрыемс-
тваў мясцовай прамысловасці. Пазней былі 
пабудаваны і пачалі працаваць заводы: ільно-
завод (з 1947 г.), кансервавы завод (з 1953 г.), 
малаказавод (з 1963 г.), хлебазавод (створаны 
на базе дзвюх хлебапякарань у 1964 г.), мяса-
камбінат, завод «Беліт» (з 1976 г. працаваў як 
філіял Віленскага завода радыёкампанентаў, 
з 1986 — завод па вытворчасці трансфар-
матараў), завод па вытворчасці камплектаў 
вучэбнага абсталявання па чарчэнню і ма-
ляванню (з 1981 г., зараз — прадпрыемства 
«Паставымэбля»). У 1957 г. было створана да-
рожнае эксплуатацыйнае упраўленне № 132, з 
1958 года дзейнічае Пастаўская міжкалгасная 

будаўнічая арганізацыя (зараз — аграбудфір-
ма «Рассвет»).

Таксама ў пасляваенны час узніклі такія 
арганізацыі як райкамунгас (зараз — унітар-
нае прадпрыемства «Жыллёвакамунальная 
гаспадарка»), Пастаўскі райгаз, Пастаўскае 
прадпрыемства па паліве, лясгас, спажывец-
кае таварыства, камбінат бытавога абслугоў-
вання, раённы вузел паштовай і электроннай 
сувязі, Пастаўскае аўтапрадпрыемства № 17, 
чыгуначная станцыя Паставы. 

У 1944 годзе ў Паставах на вул. Чырвона-
армейскай быў адкрыты Дом сацкультуры, 
пачалі дзейнічаць бібліятэкі. Настаўнікам 
А. Лукічовым заснаваны раённы краязнаўчы 
музей, які ў 1976 годзе адчыніў свае дзверы 
для наведвальнікаў.

З 1944 па 1955 гады ў Паставах знахо
дзілася педагагічнае вучылішча, у склад якога 
ўваходзіў двухпавярховы будынак, драўляны 
дом для настаўнікаў і два будынкі, прыстаса-
ваныя пад інтэрнат для навучэнцаў. Да лета 
1947 года ў педвучылішчы дзейнічала пат-
рыятычная беларуская арганізацыя моладзі 
«Саюз беларускіх патрыётаў», якая арыента-
вала сваю працу на павышэнне нацыянальнай 

свядомасці насельніцтва. Большасць сяброў 
арганізацыі была арыштавана і асуджана на 
пазбаўленне волі ад 5 да 25 гадоў. Сярод тых, 
хто прайшоў сталінскія лагеры, — Антон 
Фурс і Алеся ФурсУмпіровіч, якія зараз 
жывуць у Паставах.

У будынку педвучылішча пазней раз-
мясцілася сельскае прафесійнатэхнічнае 
вучылішча (СПТВ2, потым — ПТВ165, 
зараз — прафесійны ліцэй), у якім рыхтуюць 
розных спецыялістаў, пераважна для сельскай 
гаспадаркі.

У Паставах дзейнічае гімназія і 5 сярэдніх 
школ.

З 1944 года пачала працаваць раённая 
бальніца на 75 ложкаў; у 1980 годзе пабуда-
ваны новы лячэбны корпус, а ў 1995 — новая 
паліклініка. Усе пабудовы размяшчаюцца на 
тэрыторыі былой сядзібы Тызенгаўзаў.

Сярод творчых калектываў найбольшую вя
домасць мае народны фальклорны ансамбль 
«Паазер’е», які быў створаны ў 1991 годзе 
дырэктарам Пастаўскай музычнай школы 
А. Собалем. Калектыў — лаўрэат і дыпла
мант розных конкурсаў і фестываляў.

Шырокую вядомасць Паставы набылі ў 
сувязі з Міжнародным фестывалем народнай 
музыкі «Звіняць цымбалы і гармонік», які 
ўпершыню адбыўся ў 1991 годзе і стаў тра
дыцыйным. На свяце бывае шмат гасцей з 
розных куткоў Беларусі і з замежжа. У 2007 го
дзе прайшоў юбілейны, Х Міжнародны 
фестываль народнай музыкі.

У 2004 годзе ў Паставы падведзены 
прыродны газ. Сімвалічны факел на свяце, 
якое было наладжана ў горадзе з гэтай наго
ды, запаліў Прэзідэнт Рэспублікі Беларусь 
А. Р. Лукашэнка.

3 верасня 2006 года ў Паставах прайшло 
вялікае рэспубліканскае свята «Дзень бела
рускага пісьменства».

З набыццём незалежнасці Паставы сталі 
пагранічным раённым цэнтрам, у выніку чаго 
ў горадзе з’явіліся спецыфічныя арганізацыі 
і ўстановы — мытня, пагранкамендатура, 
першая асобная авіяцыйная эскадрылля, 
ваенны шпіталь. 

За апошнія гады горад Паставы моцна змя
ніўся, памаладзеў. Ён дынамічна развіваецца, 
прыгажэе і паступова ператвараецца ў ад
метны культурны і турыстычны цэнтр. 



�0 �1

2. ХРАНАЛОГІЯ  
ГАРАДСКІХ ПАДЗЕЙ

ІІІ–ІІ тыс. г. да н. э. — існаванне першага 
вядомага неалітычнага паселішча на 
беразе возера Задзеўскае.

І тыс. г. н. э. — існаванне гарадзішча ў цэнтры 
горада (на месцы сучаснага касцёла).

996 г. — згадванне ў літаратурных крыніцах 
вёскі Пасаднік, з якой пазней выраслі 
Паставы.

Х–ХІІІ ст. — Пасаднік у складзе Полацкага 
княства.

1005 г. — Пасаднікам валодаў Дэспат Зя-
новіч.

1263 г. — Пасаднік уваходзіць у склад Вялі-
кага княства Літоўскага.

1409 г. — вёска Пасаднік прывілеем караля 
Ўладыслава Ягайлы пераведзена ў 
разрад мястэчак з наданнем ёй назвы 
Паставы; у мястэчку 26 двароў, 13 корч
маў.

1414 г. — Вялікі князь Вітаўт сваім прывілеем 
пацвердзіў Паставам статус мястэчка.

1522 г. — Паставы ўваходзяць у склад Аш
мянскага павета Віленскага ваяводства; 
маёнтак падзяляецца на 4 часткі паміж 
сынамі ўладара мястэчка Юрыя Зянові-
ча; пабудаваны драўляны парафіяльны 
касцёл Божай Маці (разбураны ў другой 
палове ХVІІ стагоддзя).

1569 г. — у выніку Уніі Польшчы і Вялікага 
княства Літоўскага Паставы становяцца 
часткай адзінай федэратыўнай дзяр
жавы — Рэчы Паспалітай.

1579 г. — Пад час Лівонскай вайны Расіі з 
Рэччу Паспалітай (1558–1583) з Пас
таваў на плытах па рэчцы Мядзелка да 
Полацка сплаўлялася артылерыя войска 
караля Стэфана Баторыя.

1613 г. — на карце ВКЛ, выдадзенай М. Ра
дзівілам, пазначаны Паставы.

1616 г. — на Востраве (Гарадзішча) з фунда
цыі Станіслава Бяганскага пабудаваны 
касцёл Бязгрэшнага зачацця Найсвяцей
шай Панны і кляштар францысканцаў.

1628 г. — мястэчка складалася з цэнтральнай 
часткі, прадмесця Зарэчча і 2 пасадаў; 
было 66 двароў.

1654 г. — у час вайны паміж Рэччу Паспалі
тай і Расіяй (1654–1667) Паставы 
амаль поўнасцю разрабаваны і спалены 
рускімі войскамі графа Шарамецьева; 
засталося 5 двароў.

1692 г. — у Паставах 142 двары, 994 жы
хары.

1709 г. — праз Паставы ў час Рускашведскай 
вайны прайшоў 16тысячны корпус 
шведскага генерала Левенгаўпта.

1713 г. — кароль Рэчы Паспалітай Аўгуст ІІ 
зацвердзіў прывілей аб заснаванні ў 
Паставах кірмашоў і базараў з прычы-
ны спусташэнняў, якія прынеслі краю 
вайна, мор і засухі.

1722 г. — Паставы пераходзяць ва ўладанне 
роду Тызенгаўзаў.

1755 г. — у мястэчку адкрыта свецкая школа 
з сярэдняй ступенню навучання, з Мя
дзела пераведзены гродскі суд.

1760 г. — пачатак карэннай перабудовы мяс-
тэчка, якую распачаў падскарбій ВКЛ 
Антоній Тызенгаўз; у Паставах пабуда-
вана 8 прамысловых прадпрыемстваў, 
узведзены архітэктурны ансамбль 
Рынкавай плошчы, пачата будаўніцтва 
палаца.

1783 г. — у Паставах 198 дымоў, 1386 душ.
1791 г. — Паставы — цэнтр Завілейскага 

павета Віленскага ваяводства.
1793 г. — у выніку другога падзелу Рэчы Пас-

палітай Паставы пераходзяць у склад 
Расійскай імперыі і становяцца цэнтрам 
Дзісненскага павета Менскай губерні.

1796 г. — гораду нададзены герб: на блакіт-
ным полі шчыта рыбацкая сетка і тры 
залатыя рыбіны.

1798 г. — Паставы страцілі статус горада, 
сталі мястэчкам — цэнтрам Пастаўскай 
воласці Дзісненскага павета Менскай 
губерні.

1812 г., ліпень — праз Паставы прайшлі 
французскія войскі пад кіраўніцтвам 
Жэрома Банапарта.

1812 г., кастрычнік — мястэчка занята рускі
мі войскамі.

1815 г. — вялікі пажар у Паставах, у выніку 
якога згарэла большая частка мястэч-
ка, у тым ліку і СвятаМікалаеўская 
царква.

1я палова ХІХ ст. — росквіт Паставаў у час 
кіравання Канстанціна Тызенгаўза; 
пабудаваны палац, створаны арнітала-
гічны музей (звыш 3000 экспанатаў), 
карцінная галерэя і пейзажны парк.

1831 г. — Паставы — адзін з цэнтраў паў
стання (1830–1831) супраць расійскай 
акупацыі.

1842 г. — па новаму адміністрацыйнаму па
дзелу мястэчка пераходзіць з Менскай 
губерні ў Віленскую.

1861–1963 гг. — Паставы знаходзіліся на 
тэрыторыі, дзе актыўна разгортвалася 
паўстанне пад кіраўніцтвам К. Калі-
ноўскага.

1870 г. — у мястэчку 111 двароў, школа, 
2 млыны, валюшня, 13 крам, 7 кірма-

шоў на год; пражывала 1586 жыхароў, 
з якіх 829 жанчын і 757 мужчын; ка-
толікаў — 377, праваслаўных — 263, 
яўрэяў — 925, татараў — 21.

1880 г. — Паставы пераходзяць ва ўладанне 
роду Пшаздзецкіх.

1886 г. — у Паставах налічвалася 66 двароў, 
726 жыхароў; мелася валасная ўправа, 
касцёл, сінагога, яўрэйскі малітоўны 
дом, царква, школа, паравы і вадзяны 
млыны, 17 крам, 4 піцейныя дамы, 
сукнавальня; праводзілася 7 кірмашоў 
на год і базар па нядзелях.

1887 г. — у мястэчку на Гарадзішчы пабу-
даваны касцёл святога Антонія Паду-
анскага.

1894 г. — на Рынкавай плошчы ўзведзены 
праваслаўны СвятаМікалаеўскі храм.

1895 г. — праз Паставы прайшла чыгунка 
Новасвянцяны – Беразвечча (суч. Швян-
чэнеляй – Глыбокае).

Пач. ХХ ст. — у Паставах размяшчалася 
практычная кавалерыйская школа, у 

якой бываў расійскі імператар Міка-
лай ІІ.

1915 г., 20 верасня — мястэчка занята герман-
скімі войскамі.

1915–1918 гг. — Паставы знаходзіліся на 
лініі фронта І Сусветнай вайны паміж 
нямецкімі (в. Задзеўе) і рускімі (Пяты 
гарадок) войскамі.

1916 г., 18–28 сакавіка — мястэчка моцна 
разбурана пад час актыўных баявых 
дзеянняў на лініі фронта (Нарацкая 
аперацыя).

1917 г. — у Паставах створаны Савет салдац-
кіх і сялянскіх дэпутатаў, органы ўлады 
Часовага ўраду, Ваеннарэвалюцыйны 
камітэт.

1918 г., 18 лютага — мястэчка занята герман-
скімі войскамі.

1918 г., лістапад — мястэчка занята войскамі 
Чырвонай Арміі.

1919 г., красавік — Паставы заняты войскамі 
Польшчы.

1920 г., ліпень — Паставы заняты войскамі 
Чырвонай Арміі.

1921 г, 18 сакавіка — па Рыжскай дамове 
паміж Савецкай Расіяй і Польшчай 
Паставы перайшлі ў склад «крэсаў ус-
ходніх» Польшчы.

1925 г. — горад — цэнтр Пастаўскага павета 
Віленскага ваяводства.

1939 г., верасень — Паставы заняты войскамі 
Чырвонай Арміі.

1939 г., 2 лістапада — горад увайшоў у склад 
БССР.

1941 г., 6 ліпеня — Паставы заняты войскамі 
фашыстскай Германіі.

1942 г., 21 лістапада — растрэл фашыстамі 
жыхароў Пастаўскага гета (каля 4000 ча
лавек).

1944 г., 5 ліпеня — Паставы заняты падраз
дзяленнямі 145й Віцебскай стралковай 
дывізіі 1га Прыбалтыйскага фронта.

1944 г., верасень — горад увайшоў у склад 
Маладзечненскай вобласці.

1944 г. — утворана Пастаўскае педагагічнае 
вучылішча (дзейнічала да 1955 г.)

1947 г. — уведзены ў дзеянне Пастаўскі іль-
нозавод.

1947 г. — жорстка пакараны ўдзельнікі мо-
ладзевай патрыятычнай арганізацыі 
Пастаўскага педвучылішча «Саюз бе-
ларускіх патрыётаў».

1953 г. — пабудаваны кансервавы завод.

1957 г. — створана дарожнае эксплуатацый-
нае упраўленне № 132.

1958 г. — створана міжкалгасная будаўнічая 
арганізацыя (зараз — аграбудфірма 
«Рассвет»).

1959 г. — у горадзе пражывала 10566 жы-
хароў.

1960 г., 20 студзеня — горад Паставы стаў 
раённым цэнтрам Віцебскай вобласці.

1962 г. — распрацаваны генеральны план 
забудовы горада.

1963 г. — пабудаваны малаказавод.

1964 г. — пабудаваны хлебазавод.

1970 г. — у Паставах пражывала 15139 жы-
хароў.

1976 г. — пачаў працаваць завод «Беліт»; 
прыняў першых наведвальнікаў краяз-
наўчы музей.

1980 г. — узведзены новы корпус бальніцы.

1981 г. — пабудавана прадпрыемства па 
вытворчасці камплектаў вучэбнага аб
сталявання па чарчэнню і маляванню 
(зараз — прадпрыемства «Паставы-
мэбля»).

1991 г. — прайшоў першы фестываль народ-
най музыкі «Звіняць цымбалы і гар-
монік», які стаў традыцыйным.

1995 г. — узведзены будынак новай палі
клінікі.

2002 г. — у горадзе пражывала 20955 чала-
век.

2004 г. — у Паставах працуюць прадпрыемс-
твы: «Беліт», «Паставымэбля», кансер-
вавы завод, малаказавод, хлебазавод, 
ільнозавод, друкарня, лясгас, камбінат 
бытавога абслугоўвання, мясакамбінат, 

хлебапрыёмнае прадпрыемства, раён-
ная электрастанцыя, райаграпрамтэхні-
ка, райаграпрамснаб і інш. Дзейнічаюць 
прафесійны ліцэй, 5 сярэдніх школ, 
школаінтэрнат, музычная, мастацкая і 
спартыўная школы, 2 бібліятэкі, краяз-
наўчы музей, Дом рамёстваў, абласная 
псіхіятрычная бальніца і шэраг іншых 
арганізацый і ўстаноў.

2004 г. — у Паставы падведзены прыродны 
газ.

2006 г., 3 верасня — прайшло рэспублікан-
скае свята «Дзень беларускага пісь-
менства».

2007 г., 1 студзеня — у Паставах пражывала 
19 971 чалавек.

ПАСТАВЫ  
ў ПАЧАТКУ XXI СТАГОДДЗЯ 

Пасляслоўе аўтара

У пачатку ХХІ стагоддзя Паставы разві-
ваюцца вельмі дынамічна. За апошнія 3–5 
гадоў змены ў вобліку горада адбываюцца 
настолькі імкліва, што нават самі жыхары 
не паспяваюць здзіўляцца з’яўленню новых 
магазінаў, новых тавараў, паслуг, правядзен-
ню розных культурных імпрэз. У Паставы 
зачасцілі турыстычныя аўтобусы і дэлегацыі 
прадстаўнікоў розных устаноў, міністэрстваў 
і ведамстваў, каб пазнаёміцца з «пастаўскім 
цудам» і пераняць тутэйшы вопыт.

А пераймаць сапраўды ёсць што. Госці 
з цікавасцю аглядаюць утульны і святочны 
гістарычны цэнтр горада — былую Рынка-
вую плошчу, захапляюцца адноўленым сяд-
зібнапалацавым комплексам Тызенгаўзаў, з 
задавальненнем фатаграфуюцца каля старога 
млына і касцёла св. Антонія Падуанскага. 
Кіраўнікі розных рангаў з цікавасцю навед-
ваюць пастаўскія прадпрыемствы і ўстановы: 



�� ��

завод «Беліт», Пастаўскі мэблевы цэнтр, 
раённую бальніцу, сярэднюю школу № 1, 
гімназію.

Узнікае пытанне: як за кароткі тэрмін 
удалося звычайны правінцыйны гарадок 
ператварыць у адзін з прыгажэйшых насе-
леных пунктаў Беларусі? Адказ на пытанне 
вядомы: людзі і сродкі — вось тыя сілы, якія 
ствараюць прагрэс. Але зразумела і іншае, 
што без добрай арганізацыі дзейнасці і праца 
людзей можа быць марнай, і сродкі могуць 
быць папросту закапаныя ў зямлю.

Пастаўшчыне пашанцавала. У гарадскім і 
раённым органах кіравання склаліся творчыя 
калектывы, якія здольны не толькі бачыць 
перспектывы развіцця горада і раёна, але 
і знаходзіць сродкі для рэалізацыі планаў, 
рацыянальна выкарыстоўваць працоўныя 
рэсурсы, «чалавечы фактар». У значнай сту-
пені гэта адбываецца дзякуючы энергічнай 
дзейнасці старшыні Пастаўскага райвыкан-
кама Эдуарда Пятровіча Казуры. Менавіта з 
яго асобай большасць пастаўчан звязвае тыя 
станоўчыя зрухі, якія адбыліся ў гарадскім 
жыцці апошніх гадоў.

Вельмі важна, што добраўпарадкаванне 
і эканамічнае развіццё не толькі не замінае, 

але і спрыяе пашырэнню і паглыбленню куль-
турных працэсаў у рэгіёне. Стала прапісаўся 
ў горадзе штогадовы міжнародны фесты-
валь народнай музыкі «Звіняць цымбалы і 
гармонік», прайшло рэспубліканскае свята 
беларускага пісьменства — акцыі высокага 
духоўнага гучання.

Мяне, як карэннага жыхара Пастаўшчыны, 
пісьменніка і краязнаўца, у першую чаргу 
цікавяць пытанні вывучэння і папулярызацыі 
адметнасцяў прыроды, гісторыі і культуры 
не толькі роднага горада, але і ўсяго раё-
на. Апошнім часам і ў гэтым кірунку ёсць 
пэўныя станоўчыя вынікі. Пры падтрымцы 
райвыканкама, фундацыі дзяржаўных і пры-
ватных прадпрыемстваў выдадзены шэраг 
краязнаўчых і мастацкіх кніг мясцовых аў-
тараў. Вельмі важна, што многія кіраўнікі 
прадпрыемстваў і ўстаноў разумеюць каш-
тоўнасць такіх выданняў і дапамагаюць у збо-
ры матэрыялаў і падрыхтоўцы рукапісаў да 
друку. З тых, хто спрычыніўся да выдавецкай 
справы, варта адзначыць намесніка старшыні 
райвыканкама А. Э. Кейзік, старшыню СВК 
«Хацілы» В. І. Крыштаповіча, старшыню 
СВК «НавасёлкіЛучай» А. А. Валодзьку, 

старшынь СВК «Камайскі»  Б. П. Шылько і 
В. Ф. Пылінскага, прыватнага прадпрымаль-
ніка А. В. Чалея.

Асабліва цёплых слоў заслугоўвае на свой 
адрас дырэктар прыватнага прадпрыемства 
«Інавацыйныя тэхналогіі» Андрэй Дзміт-
рыевіч Жук, рупнасцю якога пабачыла свет 
некалькі кніг мясцовых аўтараў. Гэты малады 
чалавек, дарэчы, мой былы вучань, турыст, 
з якім мы разам правялі шмат краязнаўчых 
вандровак, са школьных гадоў з вялікай лю-
боўю і пашанай ставіцца да роднага краю, 
яго незвычайна прыгожых мясцін і краяві-
даў. Магутная сіла, якую звыкла называюць 
«патрыятызм», не адпусціла Андрэя ў «белы 
свет», а дала сілы, розум і энергію жыць і 
працаваць у родных мясцінах на карысць 
Бацькаўшчыны.

Хочацца спадзявацца, што Бог і родная 
зямля будуць заўсёды спрыяць усім тым, хто 
рупіцца пра яе росквіт і дабрабыт. І будзе 
прыгажэць невялікі гарадок Паставы, і будуць 
выдавацца новыя кнігі...

Ігар ПрАКАПоВІЧ, 
член Саюза пісьменнікаў Беларусі

